
Erhvervsministeriap suliassaqarfigisaani, nunat tamalaat akornanni aningaaserinermik 

ingerlatsivinnut Kalaallit Nunaanni suliaqartunut immikkut akuersissuteqarnissaq pillugu 

inatsisissatut siunnersuut pillugu Inatsisartut aalajangiiffigisassaatut siunnersuut. 

(Aningaasaqarnermut Akileraartarnermullu Naalakkersuisoq)  

 

 

Siullermeerneqarnerat 

  

Maanna oqaluuserisaq, nunat tamalaat akornanni aningaaserinermik ingerlatsivinnut 

Kalaallit Nunaanni suliaqartunut immikkut akuersissuteqarnissaq pillugu 

alajangiiffigisassaatut siunnersuut, ilaatigut marluk erseqqissaatigiumavakka: 

 

Siullermik: Maanna ersarissitinneqarpoq Aningaasarsiornikkut iluarsiissuteqartarneq 

nakkutilliinerlu oqartussaaffigilernissaanut alloriartoqarsimanngitsoq.  

Akisussaaffiginnginnerata kingunerigamiuk allat aallaavigalugit aaqqiipallattariaqartarneq, 

nammineq aqutarisinnaanngisatsinnik. Akisussaaffik oqartussaaffigilernerata kinguneranik 

eqaannerusumik nalimmassarsinnaassagaluarpugut, nunat allat aamma tamaani 

niuerumanerat ajornanngillisarlugu. 

 

Aappaattut: Maluginiarneqartariaqarpoq suliniutinut allanut atatillugu – soorlu erngup 

nukinganik nukissiuutissiornissamut aningaasalersorniarneranut aaqqissuussineranut –

matoqqanersuat ataqatigiissaarisimasoqannginnerujussuarlu piusoq. Inuiaqatigiinnut 

sunniuteqarujussuarluni aningaasaliissutissanut pilersaarusiornerlunneqarnerata 

toqqissisimananngitsumik maannamut ingerlatsineq ajoraluartumik ersarippoq. 

Taakku marluk ataqatigiinnerata ersersiinnarpaa sooq tunngaviatigut pisariaqartinneripput  

Aningaasarsiornikkut iluarsiissuteqartarneq nakkutilliinerlu 

oqartussaaffigilertariaqarneripput. Taamaattumik innersuussutigaara Naleqqap 

siunnersuutaa Immikkoortoq 168, akisussaaffik taannarluinnaq pillugu Naalakkersuisut 

oqartussaaffigilernissaanik aalajangiiffissaammat.  Maanna imm. 20-mi suliatta 

uppernarsaannarpaa sooq pisariaqarluinnarnersoq siunnersuutip ilalernissaa.  

 

Naleqqamiit tunngaviatigut Naalakkersuisut siunnersuutaat ataatsimiititaliamut 

ingerlateqqinneqarnissaa taperserparput, sukumiinerusumik uuma siunnersuutip aammalu 

immikkoortoq 168 nalilersorneqarniassammata. Piffimmiit piffimmut sangujoraartumik 

aalajangeeqattaarneq pinngitsoorniarlugu, tunngaviusumik siunnerfeqarnissaq 

pingaaruteqarmat. 

Naalakkersuisut taamaasiornissamut tapersiisariaqarnissaat takorloornarpoq, ullumikkut 

siunnersuutaat kisiat pinnagu kisiannili siunissami tunngaviusumik isummernissaq 

pingaaruteqarmat: 

Nuna imminut napatittoq, sinaakkutiniluunniit oqartussaaffigerusunngippagit, siunnissamut 

ingerlariartoqarsinnaannngilaq. Sualummik aningaasat nuatsinni sinaakkutai 

akisussaaffiginianngikkaanni. 

 

Qujanaq. 

 


